
 

ᑐᓂᔭᐅᔪᑦ ᐅᑯᓄᖓ 

ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 
 

ᐆᒧᖓ 
 

ᑐᑭᓯᒋᐊᒃᑲᓐᓂᓂᕐᒧᑦ:  X  ᐃᓱᒪᓕᐅᓂᕐᒧᑦ:    ᐊᑐᓕᖁᔭᐅᔪᑦ: 

 

ᐱᔾᔪᑎᖓ: ᑐᑭᓯᒋᐊᕈᑏᑦ ᐱᕙᓪᓕᐊᑎᑦᑎᖃᑎᒌᓐᓂᕐᒧᑦ ᓄᓇᕗᒻᒥ ᐃᖃᓗᓕᕆᓂᕐᒧᑦ ᒪᓕᑦᑕᐅᔭᕆᐊᓖᑦ 
 

ᖃᓄᐃᓕᐅᕐᓂᐅᓯᒪᔪᑦ: 
 

ᐃᖃᓗᓕᕆᓂᐅᔪᑦ ᓄᓇᕗᑦ ᓇᔪᖅᑕᖓᓂ (NSA) ᒫᓐᓇᐅᔪᒥᑦ ᐊᐅᓚᑕᐅᔪᑦ ᐊᑖᓂ ᒫᓐᓇ ᒪᓕᑦᑕᐅᔭᕆᐊᓕᓐᓂᑦ 

ᑕᑯᔅᓴᐅᑎᑦᑎᓂᖃᖏᑦᑐᑦ ᐅᕝᕙᓘᓐᓃᑦ ᐊᑐᓕᖅᑎᑎᖏᑦᑐᑦ ᐃᓄᐃᑦ ᐱᔪᓐᓇᐅᑎᖏᓐᓂ ᐊᒻᒪ ᐊᔾᔨᐅᖏᑦᑐᑦ 

ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᑎᒥᐅᔪᓂᑦ ᐱᑕᖃᕆᐊᖃᖅᑎᑕᐅᔪᓂᑦ ᓄᓇᕗᒻᒧᑦ ᐊᕈᒻᒥᑦ (NA). ᓄᑖᑦ 

ᒪᓕᑦᑕᐅᔭᕆᐊᓖᑦ ᐱᑕᖃᕆᐊᖃᖅᑎᑕᐅᔪᑦ ᐱᑕᖃᖅᑎᑦᑎᓗᑎ ᐊᔾᔨᒌᓐᓂᖃᖅᑐᓂ ᐊᖑᓇᓱᓐᓂᕐᒧᑦ ᐱᔪᓐᓇᐅᑎᓂᑦ ᐊᒻᒪ 

ᐆᒪᔪᓂᑦ ᐊᐅᓚᑦᑎᓂᕐᒧᑦ ᐊᑐᖅᑕᐅᔪᑦ ᓴᖅᑭᖅᑎᑕᐅᓯᒪᔪᑦ ᐊᑖᓂ ᓄᓇᕗᒻᒧᑦ ᐊᕈᒻᒥᑦ, ᐱᕕᔅᓴᖃᖅᑎᑦᑎᓗᑎ 

ᓯᕗᒧᒋᐊᖅᑎᑕᐅᓂᖓᓄᑦ ᑲᓇᒧ ᐋᖅᑭᒍᑎᖃᓂᕐᒧᑦ ᐱᓇᓱᐊᖅᑕᐅᔪᓂᑦ ᓄᓇᖃᖅᑳᖅᓯᒪᔪᓄᑦ ᓄᓇᓕᓐᓄᑦ, ᐃᑲᔪᕐᓗᒍ 

ᐃᓄᐃᑦ ᓄᓇᖓᑦ ᐊᑐᐊᒐᖅ ᓯᕗᒧᑦᑎᒋᐊᕐᓗᒋᑦ ᐃᓄᐃᑦ ᓇᒻᒥᓂᖅ ᐱᔪᒪᓂᖃᓂᕐᒧᑦ, ᐊᒻᒪ ᓴᖅᑭᑎᑦᑎᓗᑎ ᐅᓪᓗᒥᒨᖓᔪᒥ 

ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᑎᒥᐅᔪᒥᑦ ᓇᓗᓇᐃᕐᓗᒍ ᒪᑭᒪᑎᑕᔅᓴᐅᓂᖏᑦ ᐃᖃᓗᓕᕆᓂᐅᔪᑦ ᓄᓇᕗᑦ ᓇᔪᖅᑕᖓᓂ. 
 

ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ (DFO) ᐊᐱᕆᔭᐅᓚᐅᖅᑐᑦ ᐱᑕᖃᖅᑎᑦᑎᓗᑎ ᑐᑭᓯᒋᐊᕈᑎᓂᑦ ᖃᓄᐃᓕᖓᓕᕐᓂᖓᓄ 

ᑐᔅᓯᕌᒧᑦ ᓄᓇᕗᒻᒥ ᐃᖃᓗᓕᕆᓂᕐᒧᑦ ᒪᓕᑦᑕᐅᔭᕆᐊᓕᓐᓂᑦ (NFR). ᑕᒃᑯᐊ ᑐᑭᓯᒋᐊᕈᑏᑦ ᓇᓗᓇᐃᖅᓯᔪᑦ 

ᑐᕌᖓᓇᓱᐊᖅᑐᑎ ᓇᑦᑐᒥ ᑐᑭᓯᒋᐊᕈᑎᖃᖅᑎᑦᑎᓗᑎ ᐱᕙᓪᓕᐊᑎᑦᑎᖃᑎᒌᓐᓂᕐᒧᑦ ᓄᓇᕗᒻᒥ ᐃᖃᓗᓕᕆᓂᕐᒧᑦ 

ᒪᓕᑦᑕᐅᔭᕆᐊᓕᓐᓂᑦ, ᐊᒻᒪᓗᑦᑕᐅᖅ ᑐᑭᓯᒋᐊᕈᑎᔅᓴᑲᓐᓂᕐᓂᑦ ᐃᓚᖏᓐᓂ ᐃᓗᓕᓪᓗᐊᑕᖏᓐᓂ ᑐᔅᓯᕌᖑᔪᒥᑦ 

ᒪᓕᑦᑕᐅᔭᕆᐊᓕᓐᓂᑦ.  
 

ᐱᑯᓯᑐᖃᖓ 
 

ᐅᕙᓂ ᔪᓚᐃ 9, 2018, ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ, ᓄᓇᕗᑦ ᑐᙵᕕᒃᑯᑦ (NTI), ᓄᓇᕗᒻᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

(NWMB), ᐊᒻᒪ ᓄᓇᕗᑦ ᒐᕙᒪᒃᑯᑦ (GN) ᓴᖅᑭᑎᑦᑎᓚᐅᖅᑐᑦ ᑲᑐᑎᔭᐅᔪᒥ ᐅᓂᒃᑳᓂᑦ ᑲᔪᖏᖅᓯᒪᒃᑲᓂᓂᕐᒧᑦ 

ᓴᖅᑭᑎᑦᑎᖃᑎᒌᓐᓂᕐᒧᑦ ᓄᑖᓂ ᐃᖃᓗᓕᕆᓂᕐᒧᑦ ᒪᓕᑦᑕᐅᔭᕆᐊᓕᓐᓂᑦ ᓄᓇᕗᑦ ᓇᔪᖅᑕᖓᓄ. ᑲᑐᑎᔭᐅᔪᒥ ᐅᓂᒃᑳ 

ᓴᖅᑭᖅᑎᑕᐅᔪᒻᒪᓂᑦ, ᒪᑭᕕᒃ ᑯᐊᐳᕇᓴᓐ (ᒪᑭᕕᒃ) ᐅᓚᒋᔭᐅᓕᓚᐅᖅᑐᑦ ᐅᖃᖃᑎᒌᓐᓂᐅᔪᓂᑦ ᓇᒦᓐᓂᖏᑦ ᐊᔾᔨᖓᓂ 

ᐊᑐᖅᑕᐅᔪᓂᑦ ᐊᒻᒪ ᓇᔪᖅᑕᐅᔪᓂᑦ.  ᑲᑎᒪᔨᕋᓛᑦ ᓴᖅᑭᖅᑎᑕᐅᓚᐅᖅᑐᑦ ᓴᖅᑭᑎᑦᑎᖃᑎᒌᓪᓗᑎ ᐊᑐᐊᒐᕐᓄᑦ 

ᐃᓂᒋᔭᖓᓂ ᖃᐅᔨᑎᑦᑎᓂᐊᖅᑐᑦ ᐱᕙᓪᓕᐊᑎᑕᐅᓂᖏᓐᓄᑦ ᓄᑖᑦ ᒪᓕᑦᑕᐅᔭᕆᐊᓖᑦ. ᑲᑎᒪᔨᕋᓛᓃᖃᑕᐅᔪᑦ 

ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ, ᒪᓕᒐᓕᕆᔨᒃᑯᑦ ᑲᓇᑕᒥ, ᓄᓇᕗᑦ ᑐᙵᕕᒃᑯᑦ, ᓄᓇᕗᒻᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ, 

ᓄᓇᕗᑦ ᒐᕙᒪᒃᑯᑦ, ᒪᑭᕕᒃ, ᐊᒻᒪ ᐅᓇᐅᓕᖅᑎᓪᓗᒍ 2023, ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ (NMRWB).   
 

ᓄᑖᑦ ᐊᐅᓚᓂᖏᑦ ᐊᓕᖅᑎᑕᐅᓂᖓᓄᑦ ᑲᑎᒪᔩᑦ−ᒥᓂᔅᑕᒧ ᐃᓱᒪᓕᐅᕐᓂᐅᔪᑦ 
 

ᐊᑖᓂ ᐃᓚᖓ 5 ᓄᓇᕗᒻᒧᑦ ᐊᖏᕈᑦ, ᒥᓂᔅᑕ ᐱᓕᕆᐊᖃᕆᐊᖃᖅᑐᖅ ᐊᑐᓕᖅᑎᑦᑎᓗᓂ ᑭᖑᓪᓕᖅᐹᒥ 

ᐃᓱᒪᓕᐅᖅᑕᐅᔪᓂᑦ ᓴᖅᑭᖅᑐᓂᑦ ᑲᑎᒪᔨᓂ/ᒥᓂᔅᑕᒥ ᐱᕙᓪᓕᐊᓂᖓ. ᓄᓇᕗᒻᒥ ᓇᔪᖅᑕᖓᓂ, ᑐᓐᖓᓂᖃᖅᑐᑦ 

ᐊᒥᓱᒐᓚᓐᓄ ᐱᔪᓐᓇᖅᑎᑕᐅᔪᓂᑦ, ᐃᓄᐃᑦ ᐱᑕᖃᕆᐊᖃᖅᑎᑕᐅᖏᑦᑐᑦ ᓚᐃᓴᓐᓯᓂᑦ ᐊᖑᓇᓱᓂᕐᒧᑦ ᐱᓕᕆᔭᐅᔪᓂᑦ. 

ᑕᐃᒪᐃᓐᓂᖓᓄᑦ, ᑐᓐᖓᕕᖃᓂᖅ ᓚᐃᓴᓐᓯᓂᑦ ᐊᒻᒪ ᖃᓄᐃᓐᓂᕆᒋᐊᖃᖅᑕᖏᓐᓂ ᐱᔪᓐᓇᔮᖏᑦᑐᑦ ᐊᑐᓕᖅᑎᓪᓗᒍ 

ᑲᑎᒪᔨᓄᑦ/ᒥᓂᔅᑕᒧᑦ ᐃᓱᒪᓕᐅᖅᑕᐅᔪᑦ ᐊᒥᓱᓂᑦ ᖃᓄᐃᓕᖓᓂᐅᔪᓂᑦ, ᐊᒻᒪ ᒫᓐᓇᐅᔪᒥᑦ ᐊᓯᐊᒍᑦ ᒪᓕᒐᖅᑎᒍᑦ 

ᐊᖅᑯᑎᑕᖃᖏᑦᑐᖅ ᐊᑐᓕᖅᑎᓪᓗᒋᑦ ᐃᓱᒪᓕᐅᖅᑕᐅᔪᑦ ᐱᑕᖃᕆᐊᖃᖅᑎᑦᑎᔪᑦ ᒪᓕᑦᑕᐅᔭᕆᐊᓕᓐᓂ ᐊᖑᓇᓱᑦᑎᓄᑦ. 



 

ᐅᑭᐅᑕᖅᑐᒥ ᐊᖏᕈᑎᓄᑦ ᐃᓱᒪᓕᐅᓂᕐᒧᑦ ᐊᑐᓕᖅᑎᐅᓂᖓᓄ ᑎᓕᓯᔾᔪᑎ (NADIO) ᑐᔅᓯᕌᖑᓯᒪᔪᖅ ᐋᖅᑭᒍᑎᐅᓗᓂ 

ᑕᔅᓱᒧᖓ ᐱᔾᔪᑕᐅᔪᒧᑦ ᐊᒻᒪ ᐊᐅᓚᓂᖃᓂᐊᖅᑐᖅ ᒪᓕᒐᖅᑎᒍᑦ ᓴᓇᕐᕈᑎᐅᓗᓂ ᐱᔪᓐᓇᖅᑎᑕᐅᓗᓂ ᐱᓕᕆᕕᐅᔪᖅ 

ᐊᑐᓕᖅᑎᓪᓗᒋᑦ ᑲᑎᒪᔨᓄᑦ/ᒥᓂᔅᑕᒧᑦ ᐃᓱᒪᓕᐅᖅᑕᐅᔪᑦ. ᐅᑭᐅᑕᖅᑐᒥ ᐊᖏᕈᑎᓄᑦ ᐃᓱᒪᓕᐅᓂᕐᒧᑦ 

ᐊᑐᓕᖅᑎᐅᓂᖓᓄ ᑎᓕᓯᔾᔪᑎ ᓇᓗᓇᐃᖅᓯᓂᐊᖅᑐᖅ ᒥᓂᔅᑕ ᐊᑐᕈᓐᓇᖅᑐᓂᒋ ᐱᓕᕆᐊᒋᒋᐊᓕᖏᑦ ᐊᑖᓂ 

ᐃᖃᓗᓕᕆᓂᕐᒧᑦ ᐱᖁᔭᖅ ᐊᒻᒪ ᓄᓇᕗᒻᒧᑦ ᐊᖏᕈᑦ.  
 

ᐅᑭᐅᑕᖅᑐᒥ ᐊᖏᕈᑎᓄᑦ ᐃᓱᒪᓕᐅᓂᕐᒧᑦ ᐊᑐᓕᖅᑎᐅᓂᖓᓄ ᑎᓕᓯᔾᔪᑎ ᑐᔅᓯᕌᖑᔪᖅ ᐊᑐᖅᑎᑕᐅᓗᓂ ᐃᓗᐊᓂ 

ᓄᓇᕗᒻᒥ ᐃᖃᓗᓕᕆᓂᕐᒧᑦ ᒪᓕᑦᑕᐅᔭᕆᐊᓕᓐᓂᑦ ᑐᔅᓯᕋᐅᑎᓕᐅᓂᕐᒧᑦ (ᑕᑯᓗᒍ ᐊᔾᔨᓐᖑᐊᖅ 1) ᐃᓗᐊᓃᑦᑐᖅ ᓄᓇᕗᑦ 

ᓇᔪᖅᑕᖓᓂ, ᐊᒻᒪ ᐱᖃᓯᐅᔾᔨᓂᐊᖅᑐᑦ ᐊᔾᔨᒌᖏᑦᑐᓂ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐃᓕᕆᔭᐅᔪᓂᑦ 

ᓇᓗᓇᐃᔭᖅᑕᐅᓯᒪᔪᑦ ᓄᓇᕗᒻᒧᑦ ᐊᖏᕈᒻᒥᑦ: 
 

 ᐊᒥᓲᓂᖏᓐᓄᑦ ᐃᖃᓄᑦᑕᐅᔪᓐᓇᖅᑐᑦ ᑭᓪᓕᖏᑦ ᓲᕐᓗ ᑲᑎᑦᑐᒋᑦ ᐆᒪᔪᖅᑕᐅᔪᓐᓇᖅᑎᑕᐅᔪᑦ (TAH); 

 ᑰᑕᖃᖏᑦᑐᓄ ᑭᓪᓕᖃᖅᑎᑕᐅᓂᖏᑦ ᑐᑭᖃᖅᑐᖅ ᖃᓄᐃᑦᑐᑐᐃᓐᓇᕐᓂ, ᑭᓯᐊᓂ ᑲᑎᑦᑐᒋᑦ 

ᐆᒪᔪᖅᑕᐅᔪᓐᓇᖅᑎᑕᐅᔪᑦ, ᐊᒻᒪ ᐱᖃᓯᐅᔾᔨᔪᓐᓇᖅᑐᑦ ᑭᓪᓕᖃᖅᑎᑕᐅᓂᖏᑦ ᐊᕐᕌᒍ ᐃᓗᐊᓂ ᐊᖑᓇᓱᓐᓂᕐᒧᑦ, 

ᐊᖑᑕᐅᓂᖓ ᐊᕐᓇᐅᓂᖓ ᐆᒪᔪᐃᑦ, ᐊᖏᓂᖏᑦ ᐆᒪᔪᐃᑦ, ᐊᕐᕌᒍᖏᑦ ᐆᒪᔪᐃᑦ, ᐅᕝᕙᓘᓐᓃᑦ ᐊᑐᖅᑕᐅᔪᑦ 

ᐊᖑᓇᓱᓂᕐᒧᑦ; ᐊᒻᒪ, 

 ᖃᐅᔨᓴᖃᑦᑕᓂᕐᒧᑦ ᐊᒻᒪ ᑐᓴᖅᑎᑦᑎᓂᕐᒧᑦ ᐱᑕᖃᕆᐊᖃᖅᑎᑕᐅᔪᑦ. 
 

ᓄᓇᕗᒻᒥ ᐃᖃᓗᓕᕆᓂᕐᒧᑦ ᒪᓕᑦᑕᐅᔭᕆᐊᓖᑦ ᓇᓗᓇᐃᖅᓯᓂᐊᖅᑐᑦ ᑖᒃᑯᐊ ᐃᓄᓕᒫᑦ ᑎᓕᓯᔾᔪᑎᒧᑦ ᐊᑐᖅᑎᑕᐅᔪᑦ 

ᒪᓕᒋᐊᖃᖅᑐᑦ, ᐅᑭᐅᑕᖅᑐᒥ ᐊᖏᕈᑎᓄᑦ ᐃᓱᒪᓕᐅᓂᕐᒧᑦ ᐊᑐᓕᖅᑎᐅᓂᖓᓄ ᑎᓕᓯᔾᔪᑎ ᐊᔭᐅᕋᔅᓴᐅᑎᓪᓗᒍ 

ᐃᖃᓗᓕᕆᔨᓄᑦ ᐊᑖᓂ ᐃᖃᓗᓕᕆᓂᕐᒧᑦ ᐱᖁᔭᖅ. ᐅᑯᓇᓂ ᑐᔅᓯᕋᐅᑎᓕᐅᓂᕐᒧᑦ, ᐅᑭᐅᑕᖅᑐᒥ ᐊᖏᕈᑎᓄᑦ 

ᐃᓱᒪᓕᐅᓂᕐᒧᑦ ᐊᑐᓕᖅᑎᐅᓂᖓᓄ ᑎᓕᓯᔾᔪᑎ ᑐᓂᔭᐅᒐᔭᖅᑐᖅ ᑭᓯᐊᓂ ᑭᖑᓂᐊᒍᑦ ᑭᖑᓪᓕᖅᐹᒥ ᐃᓱᒪᓕᐅᖅᑕᐅᔪᓂᑦ 

ᑲᑎᒪᔨᓄᑦ/ᒥᓂᔅᑕᒧᑦ ᐱᕙᓪᓕᐊᓂᖃᖅᓯᒪᑎᓪᓗᒋᑦ, ᐅᕝᕙᓘᓐᓃᑦ ᐊᑐᓕᖅᑎᓪᓗᒍ ᒫᓐᓇᐅᔪᒥᑦ ᐃᓱᓕᐅᖅᑕᐅᔪᑦ 

ᐱᓕᕆᐊᖃᕐᓗᑎ ‘ᑐᐊᕕᕐᓇᖅᑐᓂ ᐊᒻᒪ ᐊᔾᔨᐅᖏᑦᑐᓂ’ ᖃᓄᐃᓕᖓᓂᐅᔪᓂᑦ.  
 

ᐅᑭᐅᑕᖅᑐᒥ ᐊᖏᕈᑎᓄᑦ ᐃᓱᒪᓕᐅᓂᕐᒧᑦ ᐊᑐᓕᖅᑎᐅᓂᖓᓄ ᑎᓕᓯᔾᔪᑎ ᐃᓂᖓᓃᖏᓐᓇᓂᐊᖅᑐᖅ ᒪᓕᓐᓂᖃᕐᓗᓂ 

ᓇᒻᒥᓂᖅ ᐅᖃᖅᓯᒪᓂᖏᓐᓄᑦ (ᓲᕐᓗ, ᓇᓗᓇᐃᖅᑕᐅᓯᒪᔪᓂᑦ ᑭᖑᓪᓕᖅᐹᒥ ᐃᓱᒪᓕᐅᖅᑕᐅᔪᒥᑦ ᐅᕝᕙᓘᓐᓃᑦ ᑭᓯᐊᓂ 

ᐊᓯᔾᔨᖅᑕᐅᒍᓂ ᑲᑎᒪᔨᓄᑦ/ᒥᓂᔅᑕᒧᑦ ᐱᕙᓪᓕᐊᓂᖓ); ᐱᑕᖃᖏᑦᑐᖅ ᓯᕗᓂᐊᒍᑦ ᐋᖅᑭᔅᓯᒪᔪᓂᑦ 

ᐊᑯᓂᐅᓛᕆᔪᓐᓇᖅᑕᖓ ᑭᓪᓕᖓ ᐊᑯᓂᐅᓂᖓᓄᑦ ᐅᑭᐅᑕᖅᑐᒥ ᐊᖏᕈᑎᓄᑦ ᐃᓱᒪᓕᐅᓂᕐᒧᑦ ᐊᑐᓕᖅᑎᐅᓂᖓᓄ 

ᑎᓕᓯᔾᔪᑎ. ᐋᖅᑭᒋᐊᖅᑕᐅᓂᖏᑦ ᐅᑭᐅᑕᖅᑐᒥ ᐊᖏᕈᑎᓄᑦ ᐃᓱᒪᓕᐅᓂᕐᒧᑦ ᐊᑐᓕᖅᑎᐅᓂᖓᓄ ᑎᓕᓯᔾᔪᑎᒧᑦ 

ᐱᑕᖃᕆᐊᖃᖅᑎᑕᐅᒍᓂ, ᑕᐃᒪᐃᑕᐅᒋᐊᖃᕋᔭᖅᑐᖅ ᐅᑭᑎᒎᓇ ᑲᑎᒪᔩᑦ/ᒥᓂᔅᑕ ᐃᓱᒪᓕᐅᓂᕐᒧᑦ ᐱᕙᓪᓕᐊᓂᖓᒍᑦ.  
 

ᓇᓗᓇᐃᕈᑎ ᑐᔅᓯᕋᖅᓯᒪᖏᑦᑐᑦ ᐊᓯᔾᔨᖅᑐᓂᑦ ᑲᑎᒪᔩᑦ/ᒥᓂᔅᑕ ᐃᓱᒪᓕᐅᓂᕐᒧᑦ ᐱᕙᓪᓕᐊᓂᖓ ᓇᓗᓇᐃᔭᖅᑕᐅᓯᒪᔪᑦ 

ᐅᕙᓂ ᐃᓚᖓ 5 ᓄᓇᕗᒻᒧᑦ ᐊᖏᕈᒻᒥᑦ ᐃᓚᒋᓪᓗᓂᐅᒃ ᓄᓇᕗᒻᒥ ᐃᖃᓗᓕᕆᓂᕐᒧᑦ ᒪᓕᑦᑕᐅᔭᕆᐊᓖᑦ 

ᐅᖃᖃᑎᒌᓐᓂᐅᔪᓂᑦ. ᐃᖃᓗᓕᕆᓂᐅᔪᑦ ᓄᓇᕗᑦ ᓇᔪᖅᑕᖓᓂ ᑲᔪᓯᓂᐊᖅᑐᖅ ᐊᐅᓚᑦᑎᖃᑎᒌᓐᓂᐅᔪᓄᑦ ᓄᓇᕗᒻᒥ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐊᒻᒪ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ. 



 

 
ᐊᔾᔨᓐᖑᐊᖅ 1: ᓄᓇᖑᐊᖅ ᑕᑯᔅᓴᐅᑎᑦᑎᔪᖅ ᑐᔅᓯᕌᖑᔪᒥᑦ ᐊᑕᖏᖅᑐᒍ ᓄᓇᖓᓄ ᓇᒦᓐᓂᖓᓄ ᑐᔅᓯᕋᐅᑎᓕᐅᕈᑦ ᓄᓇᕗᒻᒥ ᐃᖃᓗᓕᕆᓂᕐᒧᑦ 

ᒪᓕᑦᑕᐅᔭᕆᐊᓕᓐᓂᑦ (ᐊᐅᐸᖅᑐᖅ ᑎᑎᕋᖅᓯᒪᔪᖅ). 

 

ᓄᓇᓕᒻᒧᑦ ᐃᖃᓗᓐᓂ ᐸᕐᓇᐅᑏᑦ 
 

ᓄᓇᓕᒻᒧᑦ ᐃᖃᓗᓐᓂ ᐸᕐᓇᐅᑏᑦ (CFP) ᑐᔅᓯᕌᖑᔪᑦ ᓄᑖᖑᓗᑎ ᐃᖃᓗᓕᕆᓂᕐᒧᑦ ᐅᓚᑦᑎᓂᕐᒧᑦ ᓴᓇᕐᕈᑎᐅᓗᓂ. 

ᓄᓇᓕᒻᒧᑦ ᐃᖃᓗᓐᓂ ᐸᕐᓇᐅᑏᑦ ᓴᖅᑭᖅᑎᑕᐅᒐᔭᖅᑐᑦ ᐃᓄᐃᑦ ᐆᒪᔪᓂᑦ ᐊᐅᓚᑦᑎᓂᕐᒧᑦ ᑲᑐᔾᔨᖃᑎᒋᓄᑦ (IWMOs) 

ᐊᐅᓚᓗᒋ ᐃᓄᐃᑦ ᐊᖑᓇᓱᓂᕐᒧᑦ ᐃᖃᓗᓐᓂᑦ, ᐱᖃᓯᐅᑎᓪᓗᑎ ᐃᒪᕐᒥᐅᑕᐃᑦ ᐆᒪᔪᐃᑦ, ᐊᒻᒪ ᐱᖃᓯᐅᔾᔨᒍᓐᓇᖅᑐᑦ 

ᐊᖑᓇᓱᓂᒧᑦ ᑭᓪᓕᖃᖅᑎᑕᐅᔪᓂᑦ. ᓄᓇᓕᒻᒧᑦ ᐃᖃᓗᓐᓂ ᐸᕐᓇᐅᑏᑦ ᐊᑐᕋᔭᖅᑐᖅ ᐃᖃᓗᓕᕆᓂᕐᒧᑦ ᐃᓗᐊᓂ ᓄᓇᕗᑦ 

ᓇᔪᖅᑕᖓᓂ ᐊᒻᒪ ᐱᑕᖃᕆᐊᖃᖅᑎᑕᐅᒐᔭᖅᑐᖅ ᐃᖃᓗᓐᓄᑦ ᐅᕝᕙᓘᓐᓃᑦ ᐊᒥᓲᓂᖏᓐᓄᑦ ᑖᒃᑯᐊ ᐃᓄᐃᑦ 

ᐊᖑᓇᓱᖃᑦᑕᖅᑕᖏᑦ “ᐊᖏᔫᓪᓗᑎ ᓂᐅᕕᐊᔅᓴᐃᑦ”, ᓲᕐᓗ ᓂᐅᕕᐊᔅᓴᐃᑦ ᐃᖃᓗᓕᕆᕕᒻᒧᑦ, ᐃᖅᑲᓇᐃᔭᓂᕐᒧᑦ 

ᓇᔪᖅᑕᐅᔪᓂᑦ ᐅᕝᕙᓘᓐᓃᑦ ᓂᕆᕕᓐᓂ (ᐊᒻᒪ ᐱᖃᓯᐅᑎᓐᓇᑎ ᓂᐅᕕᐊᔅᓴᐃᑦ ᑐᕌᖅᑕᐅᑎᒋᔪᓂᑦ ᐃᓄᓐᓄᑦ 

ᓂᐅᕕᖃᑦᑕᖅᑐᓄᑦ). ᓄᓇᓕᒻᒧᑦ ᐃᖃᓗᓐᓂ ᐸᕐᓇᐅᑏᑦ ᐊᓯᐊᒍᓪᓕ ᓇᓖᕌᕋᔅᓴᐅᒐᔭᖅᑐᖅ ᓴᓇᕐᕈᑎᐅᓗᓂ ᐃᑲᔪᕐᓗᓂ 

ᓄᓇᓕᒻᒥ ᐊᐅᓚᑦᑎᓂᕐᒧᑦ ᐃᖃᓗᓕᕆᓂᕐᒥᑦ ᐊᒻᒪ ᐃᓄᐃᑦ ᓇᒻᒥᓂᖅ ᐊᐅᓚᑦᑎᓂᕐᒧᑦ. 
 



 

ᐊᔭᐅᖅᑕᐅᓂᖏᑦ ᓄᓇᓕᒻᒧᑦ ᐃᖃᓗᓐᓂ ᐸᕐᓇᐅᑏᑦ ᑲᒪᒋᔭᕆᐊᖃᕋᔭᖅᑕᖏᑦ ᐃᓄᐃᑦ ᐆᒪᔪᓂᑦ ᐊᐅᓚᑦᑎᓂᕐᒧᑦ 

ᑲᑐᔾᔨᖃᑎᒋᓄᑦ. ᑭᓯᐊᓂᓕ, ᐃᓄᐃᑦ ᐆᒪᔪᓂᑦ ᐊᐅᓚᑦᑎᓂᕐᒧᑦ ᑲᑐᔾᔨᖃᑎᒋᑦ ᑐᔅᓯᕋᕈᓐᓇᖅᑐᑦ ᑖᒃᑯᐊ ᐃᒪᕐᒥᐅᑕᓕᕆᔨᒃᑯᑦ 

ᑲᓇᑕᒥ ᐃᓚᓯᓗᑎ ᐃᓗᓕᖏᓐᓂ ᓄᓇᓕᒻᒧᑦ ᐃᖃᓗᓐᓂ ᐸᕐᓇᐅᑏᑦ ᐊᔭᐅᕋᔅᓴᐅᔪᓂᑦ ᐊᑖᓂ ᐃᖃᓗᓕᕆᓂᕐᒧᑦ ᐱᖁᔭᖅ. 

ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐃᓱᒪᖅᓲᑎᖃᕋᔭᖅᑐᑦ ᐊᖏᕐᓗᑎ ᑖᒃᑯᓂᖓ ᑐᔅᓯᕋᐅᑎᓂᑦ.  
 
 

ᐊᐃᑉᐸᖓᓂ ᐱᓕᕆᒋᐋᖅᓃᑦ: 
 

ᐊᐅᓚᑦᑎᖃᑎᒌᓐᓂᕐᒧᑦ ᐱᓕᕆᖃᑎᖏᑦ ᒫᓐᓇᐅᔪᒥᑦ ᓴᖅᑭᑎᑦᑎᖃᑎᒌᓐᓂᖃᖅᐸᓪᓕᐊᔪᑦ ᐊᑐᐊᒐᕐᓂᑦ ᐱᔾᔪᑎᖏᓐᓄ 

ᐸᐃᑉᐸᑦ (PIP), ᓇᓗᓇᐃᔭᐃᓂᐊᖅᑐᑦ ᐊᑐᐊᒐᕐᓂ ᐊᒻᒪ ᐊᐅᓚᑦᑎᓂᕐᒧᑦ ᑐᕌᒐᖏᓐᓂ ᑐᔅᓯᕌᖑᔪᓂ 

ᒪᓕᑦᑕᐅᔭᕆᐊᓕᓐᓂᑦ. ᑐᕌᒐᕆᔭᖓ ᑎᑎᕋᕆᐊᓐᖓᖅᑕᐅᓗᑎ ᐊᑐᐊᒐᕐᓂᑦ ᐱᔾᔪᑎᖏᓐᓄ ᐸᐃᑉᐸᑦ ᐅᕙᓂᐅᓕᖅᑎᓪᓗᒍ 

ᑎᓯᐱᕆ 2024. ᑭᖑᓂᐊᒍᑦ ᑖᔅᓱᒪ, ᐱᔾᔪᑎᒋᓇᓱᐊᖅᑕᖓ ᑐᓂᐅᖅᑲᕐᓗᖏᑦ ᐊᑐᐊᒐᕐᓂᑦ ᐱᔾᔪᑎᖏᓐᓄ ᐸᐃᑉᐸᑦ ᓯᓚᑖᓄᑦ 

ᖃᐅᔨᑎᓪᓗᒋᑦ ᑲᑎᒪᖃᑎᖃᕐᓂᐅᔪᑦ ᐱᔪᓐᓇᐅᑎᓂᑦ ᑎᒍᒥᐊᖅᑎᓂᑦ, ᑎᒍᒥᐊᖅᑎᐅᖃᑕᐅᔪᓂᑦ, ᐊᒻᒪ ᐊᓯᖏᑦ 

ᖁᕝᕙᓯᓐᓂᖏᑦ ᒐᕙᒪᐃᑦ ᐱᒋᐊᕐᓂᖏᓐᓂ 2025, ᐱᖃᓯᐅᑎᓪᓗᑎ ᓄᓇᕗᒻᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ. ᑎᑎᖅᑲᐃᑦ 

ᓇᓗᓇᐃᔭᐃᔪᑦ ᑐᔅᓯᕌᖑᔪᒥᑦ ᓇᒦᓐᓂᖓ ᑐᔅᓯᕋᐅᑎᓕᐅᕈᑦ, ᐊᒻᒪ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᑐᓂᓯᓂᐊᖅᓯᒪᓂᖏᓐᓄᑦ 

ᑎᑎᕋᖅᑕᐅᒋᐊᓐᖓᖅᓯᒪᔪᓂᑦ ᐊᑐᐊᒐᕐᓂᑦ ᐱᔾᔪᑎᖏᓐᓄ ᐸᐃᑉᐸᑦ, ᐊᐅᓪᓚᖅᑎᑕᐅᓯᒪᔪᑦ ᓄᓇᓕᓐᓄᑦ ᐊᒻᒪ 

ᑲᑐᔾᔨᖃᑎᒌᓄᑦ ᑭᒡᒐᖅᑐᐃᔪᓂᑦ ᐱᔪᓐᓇᐅᑎᓂᑦ ᑎᒍᒥᐊᖅᑎᓂᑦ ᓄᓇᕗᒻᒥ.  


